
KOMISIONERI PËR MBROJTJEN NGA DISKRIMINIMI 
 

Nr.  823/2  Prot.       Tiranë, më  06 . 12 . 2022 
 

 
 

V E N D I M 

 
Nr.  212 , Datë  06 . 12 . 2022  

 
Bazuar në nenin 32/1/a dhe nenin 33 të ligjit 10221/2010 “Për Mbrojtjen nga Diskriminimi”, të 

ndryshuar, pranë Komisionerit për Mbrojtjen nga Diskriminimi është paraqitur ankesa nr. 88, 

datë 02.06.2022, e bërë nga F.S (nëna), A.S (djali) dhe S.S.M (vajza)1, si përfaqësuese e tyre 

kundër Bashkisë Tiranë 2 , në të cilën pretendohet për diskriminim për shkak të “gjendjes 

familjare ose martesore
3” dhe “moshës

4”. 

Në përfundim të shqyrtimit të ankesës, Komisioneri për Mbrojtjen nga Diskriminimi, 

 
K O N S T A T O I: 

 

I. Parashtrimi i fakteve sipas subjektit ankues. 

Sipas shpjegimeve të dhëna, subjekti ankues në mes të tjerash informon se: “Nga tërmeti i datës 

26.11.2019, apartamenti ku banonin me adresë: Rruga: “Tanush Frashëri”, Pall: 165, Shkalla: 

I, Kati 2, Ap. 5, me çertifikatë pronësie 135886, në zonën kadastrale 8230, kaloi në prishje të 

detyruar të ndërtesës. Familjarët kanë përfituar dy bonuse për strehim social, në masën 22.000 

lekë për familjen e A.S (4 persona) dhe në masën 18.000 lekë, për prindërit (2 persona). Bazuar 

në Vërtetimin nr. 73, datë 05.02.2021, të lëshuar nga Njësia Bashkiale nr. 6, kanë aplikuar për 

t’u trajtuar nga Programet e Rindërtimit: F.S, me nr. aplikimi 15388; S.S.M, me nr. aplikimi 

46092; dhe A.S, me nr. aplikimi 10384. Në Vendimin e Këshillit Bashkiak të Tiranës, me nr. 17, 

datë 01.03.2021, nuk i është marrë parasysh gjendja familjare e tyre (kurora dhe mosha), por i 

kanë shpallur fitues sipas çertifikatës së pronësisë. Vendimin e sipërcituar ankuesit e kanë 

kundërshtuar brenda afatit ligjor. Pasi është verifikuar dokumentacioni, është vënë re se nga 

Njësia Bashkiake nr. 6 nuk ishte bashkëlidhur dokumentacioni i plotë. Njësia Bashkiake nr. 6, ka 

                                                           
1 Ankuesja është përfaqësuese me deklarim e F.S dhe A.S. 
2 Njësisë Administrative nr. 6.  
3 Referuar certifikatës së pronësisë së apartamentit, familja S përbëhet nga 3 kurora, dy prindërit, familja e vëllait e përbërë nga 
katër persona dhe S.S. 
4 Prindërit bashkëpronarë kanë lindur në datë 26.09.1935 dhe datë 30.12.1944. 

plotësuar dosjen me Vërtetimin nr. 202, datë 30.03.2021, vërtetim i cili nuk ka qenë korrekt, pasi 

tregon se pronësia është e A.S dhe prindërit janë bujtës tek djali dhe jo si pronarë në shtëpinë e 

tyre. Në këtë shkresë nuk është marrë parasysh gjendja familjare dhe pronësia. Ankuesit 

informojnë se, në katin e dytë ku kanë banuar, kanë qenë 4 apartamente banimi, 3 apartamente 

me 1+1 dhe apartamenti i tyre 2+1. Në dy apartamente 1+1 banonin nga një person (në gjendje 

civile) dhe në një tjetër banonin 3 anëtarë. Pronarët e këtyre banesave (T.B, M.H dhe S.B) secili 

ka përfituar nga një dhomë shtesë, pavarësisht gjendjes familjare. Sipas legjislacionit në fuqi 

vetëm ai banor që në gjendjen familjare ka 3 anëtarë mund të përfitojë dhomë shtesë. Si ka 

mundësi që Këshilli Bashkiak dhe Komisioni i Posaçëm ka marrë parasysh dhe dy familjet e 

tjera duke i bashkëngjitur atyre persona familjarë që banojnë në njësi të tjera administrative, që 

nuk janë dëmtuar nga tërmeti, dmth nga 1 person janë bërë 3 dhe 4, ndërsa familjet tona të 

përbëra nga tre kurora (gjashtë persona gjithsej), nuk janë marrë parasysh.  

Në përfundim, subjekti ankues kërkon nga Komisioneri për Mbrojtjen nga Diskriminimi, 

konstatimin e diskriminimit.  

II. Ndjekja e procedurës për shqyrtimin e ankesës nga Komisioneri. 

Në nenin 1 të ligjit nr. 10221, datë 04.02.2010 “Për Mbrojtjen nga Diskriminimi”, të ndryshuar, 

përcaktohet se: “Ky ligj rregullon zbatimin dhe respektimin e parimit të barazisë dhe 

mosdiskriminimit në lidhje me racën, etninë, ngjyrën, gjuhën, shtetësinë, bindjet politike, fetare 

ose filozofike, gjendjen ekonomike, arsimore ose shoqërore, gjininë, identitetin gjinor, orientimin 

seksual, karakteristikat e seksit, jetesën me HIV/AIDS, shtatzëninë, përkatësinë prindërore, 

përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër”.  

Neni 5, i ligjit 10221/2010 “Për Mbrojtjen nga Diskriminimi”, të ndryshuar, parashikon 

ndalimin e diskriminimit për shkaqet e përmendura në nenin 1 të këtij ligji. Sipas këtij neni 

ndalohet gjithashtu mosmarrja në shqyrtim, sipas rasteve të përmendura në nenin 3 të këtij ligji, 

të një ankimi ose procedure, si dhe çdo formë tjetër sjelljeje, që pengon zbatimin e parimit të 

trajtimit të barabartë.  

Në bazë të nenit 7, të ligjit 10221/2010 “Për Mbrojtjen nga Diskriminimi”, të ndryshuar, 

mbrojtja nga diskriminimi garantohet ndaj çdo veprimi ose mosveprim të autoriteteve publike 

ose të personave fizikë a juridikë që marrin pjesë në jetën dhe sektorët publikë ose privatë, që 

krijojnë baza për mohimin e barazisë ndaj një personi apo grupi personash, ose që i ekspozon ata 

ndaj një trajtimi të padrejtë dhe jo të barabartë, kur ata ndodhen në rrethana të njëjta ose të 

ngjashme, në krahasim me persona të tjerë ose grupe të tjera personash. 

Në Kreun III, të ligjit të sipërcituar parashikohet mbrojtje e posaçme nga diskriminimi në fushën 

e të mirave dhe shërbimeve. Ky ligj në nenin 20, pika 1, të tij parashikon se: “1. Personi fizik ose 

juridik që ofron të mira apo shërbime për publikun, me pagesë ose jo, ndalohet të diskriminojë 

një person tjetër, i cili kërkon t’i arrijë ose t’i përdorë ato: a) duke refuzuar t’i japë një personi 

apo grupi personash të mira apo shërbime për shkaqet e përmendura në nenin 1 të këtij ligji; b) 

duke refuzuar t’i ofrojë një personi të mira apo shërbime në mënyrë të ngjashme, ose me cilësi të 

ngjashme, ose në kushte të ngjashme me ato në të cilat këto të mira apo shërbime i ofrohen 

publikut në përgjithësi”.  

Bazuar në nenin 32/1/a të ligjit 10221/2010 “Për Mbrojtjen nga Diskriminimi”, të ndryshuar, 

Komisioneri ka kompetencë për të shqyrtuar shkeljet që i bëhen zbatimit dhe respektimit të 

parimit të barazisë në lidhje me këto shkaqe. 

Gjatë shqyrtimit të kësaj ankese, Komisioneri ka marrë në shqyrtim vetëm ato çështje, që bëjnë 

pjesë në kompetencat e tij, të parashikuara nga ligji 10221/2010 “Për Mbrojtjen nga 

Diskriminimi”, të ndryshuar. 

Në zbatim të parashikimeve ligjore, të përcaktuara në nenet 32/2 dhe 33 të ligjit 10221/2010 
“Për Mbrojtjen nga Diskriminimi”, të ndryshuar, Komisioneri për Mbrojtjen nga 
Diskriminimi, ka shqyrtuar çështjen duke ndërmarrë hapat si më poshtë: 

Pas analizimit paraprak të ankesës nr. 88, datë 02.06.2022, të bërë nga familja S, të përfaqësuar 

nga S.S, u konstatua se nga pikëpamja formale, ajo i plotësonte kërkesat e parashikuara nga neni 

33/3 të ligjit 10221/2010 “Për Mbrojtjen nga Diskriminimi”, të ndryshuar. Në këto kushte 

Komisioneri, filloi procedurat përkatëse për shqyrtimin e saj. 

 Me shkresën nr. 823/2, datë 10.06.2022, Komisioneri për Mbrojtjen nga Diskriminimi, ka 

njoftuar dhe kërkuar informacion nga, Bashkia Tiranë, për ankesën e bërë nga familja S si 

dhe ka kërkuar aktet e poshtë cituara: 
 

 Kopje të plotë të dosjes së aplikimit dhe të përfitimit nga programi i zhvillimit të 

objekteve të reja të ankuesve. 

 Kopje të dosjes së përfitimit të bonusit të qirasë të ankuesve. 

 Kopje të të gjithë korrespondencës shkresore që Bashkia Tiranë ka pasur me ankuesit, 

lidhur me problematikat, objekt i ankesës. 

 Kopje të Vendimit të Këshillit Bashkiak nr. 17, datë 01.03.2021 dhe të listës së 

subjeteve përfituese nga programi i zhvillimit të objekteve të reja në Njësinë 

Administrative nr. 6. 

 Kopje të plotë Vendimit nr. 70, datë 12.06.2020 të Këshillit Bashkiak Tiranë, “Për 

miratimin e udhëzuesit “Për detajimin e procedurave për të përfituar nga programet e 

procesit të rindërtimit””, të ndryshuar.  

 Informacion nëse ka dhe aplikues të tjerë, të cilët janë në kushte të njëjta apo të 

ngjashme me ankuesit dhe si janë trajtuar ato. 
 

Me shkresën nr. 21953/3, datë 24.06.2022, “Për kompetencë dhe trajtim”, Bashkia Tiranë i është 

drejtuar: Drejtorit të Përgjithshëm të Objekteve në Bashkëpronësi, Administrimit të Njësive 

Administrative dhe Emergjencave Civile, Drejtorit të Përgjithshëm të Shërbimeve Sociale, 

Sekretarit të Këshillit Bashkiak dhe Komisionit të Posaçëm për Vlerësimin dhe Përzgjedhjen e 

Subjekteve Përfituese nga Programet e Procesit të Rindërtimit, për verifikimin dhe trajtimin e 

problematikës së ankesës.  

Me shkresën nr. 21953/4, datë 04.07.2022, Komisioni i Posaçëm për Vlerësimin dhe 

Përzgjedhjen e Subjekteve Përfituese nga Programet e Procesit të Rindërtimit, të Bashkisë 

Tiranë, në mes të tjerash informoi Komisionerin se: “Referuar Vendimit të Këshillit Bashkiak 

nr. 70, datë 12.06.2020, “Për miratimin e udhëzuesit “Për detajimin e procedurave për të 

përfituar nga programet e procesit të rindërtimit”, në Kreun IX, parashikohet se njësia 

administrative/lagjja gjatë procesit të plotësimit të dokumentacionit për çdo aplikim që është 

paraqitur pranë njësisë përkatëse, duhet të evidentojnë të gjitha aplikimet e bëra më shumë se 

njëherë për të njëjtën banesë të dëmtuar. Nëse Njësia Administrative/Lagja identifikon më 

shumë se një aplikim për të njëjtën banesë të dëmtuar, njofton palët aplikuese se do të 

konsiderohet si i vlefshëm vetëm një prej aplikimeve, sipas dakordësisë së arritur mes 

aplikantëve. Përjashtimisht për banesat e dëmtuara si pasojë e tërmetit të rënë me 26.11.2019, 

ku rezultojnë të kenë banuar dy apo më shumë familje, të konfirmuara përmes vërtetimit 

përkatës që lëshohet nga njësia administrative/lagjia, secili prej aplikimeve të kryera do të ketë 

mundësinë që të përfitojnë sipas procedurave të parashikuara në këtë udhëzues. 

Komisioni i Posaçëm, shqyrton dhe vlerëson aplikimet me nivel dëmi, DS1, DS2, DS3, DS4, DS5, 

sipas dokumentacionit të paraqitur në fazën e aplikimit, të përcjella nga drejtoritë përgjegjëse, 

të cilat koordinojnë me Njësitë Administrative dhe lagjet e Bashkisë Tiranë dhe në vijim 

nëpërmjet Raporteve Përmbledhëse i propozon për miratim nga Këshilli Bashkiak, si organ 

vendimmarrës. 

Gjatë procesit të vlerësimit, për sa i përket subjekteve aplikuese për të cilat Njësitë 

Administrative kanë lëshuar vërtetimin që për banesën e shpallur të pabanueshme nga Instituti 

i Ndërtimit në momentin e ndodhjes së fatkeqësisë natyrore ka jetuar edhe një familje/individ 

tjetër, që nuk ka aplikuar për të përfituar nga programet e procesit të rindërtimit, Komisioni 

në bazë edhe të propozimit të këtyre njësive vendos bashkimin e tyre në një aplikim të vetëm, 

duke propozuar për ta shpallur si përfitues të strukturës së banesës sipas bashkimit të përbërjes 

familjare të të dyja certifikatave familjare.  

Gjithashtu, në rastet kur janë konstatuar disa aplikime nga disa bashkëpronarë për të njëjtën 

pronë dhe Njësitë Administrative nuk rezultojnë të kenë lëshuar vërtetimin që në këtë banesë në 

momentin e ndodhjes së fatkeqësisë natyrore ka jetuar edhe një familje/individ tjetër, Komisioni 

vendosi shpalljen e të gjitha familjeve si përfituese të një apartamenti të vetëm, duke marrë si 

bazë për përcaktimin e strukturës së banesës, përbërjen familjare të familjes që ka numrin më 

të madh të anëtarëve në certifikatën familjare. 

Sa më lart, sikurse dhe rastet analoge, aplikimet e F.S/A.S/S.M rezultojnë përfitues me strukturë 

2+1, në Vendimin nr. 17, datë 01.03.2021, të Këshillit Bashkiak “Për miratimin e listës së 

përfituesve nga programi i zhvillimit të objekteve të reja në Njësinë Administrative nr. 6”, 

ndodhur në kushtet që në dosjet e tyre të aplikimit nuk administrohej vërtetimi i lartpërmendur, 

në bazë të dispozitate ligjore në fuqi”. 

Në përgjigje të shkresës së Bashkisë Tiranë, ankuesja me shkresën e dërguar me e-mail-in datë 

15.07.2022, ka kundërshtuar informacionin e Bashkisë Tiranë, duke informuar si vijon: “Që në 

fillim të shkresës, pranohet që ne jemi viktima të administratës së Njësisë Bashkiake nr. 6, e cila 

nuk plotësoi dokumentacionin e nevojshëm (mungesa e vërtetimit të ndërlidhësit), e bërë kjo 

qëllimisht apo për paaftësi, kjo duhej të zgjidhej nga administrata e Bashkisë Tiranë. Pikërisht 

për këtë arsye u takuam në zyrën e Nënkryetares së Bashkisë Tiranë, në prezencë të Kryetarit të 

Komisionit të Posaçëm, u plotësua dosja me dokumentacion të plotë, të kërkuar prej tyre. Në 

këto kushte u protokollua në Bashkinë Tiranë ankimi datë 07.04.2021, kundër Vendimin nr. 17, 

datë 01.03.2021, të Këshillit Bashkiak, (të rekomanduar prej tyre). Më pas njësia administrative 

nr. 6, ka dërguar vërtetimin e ndërlidhësit të komunitetit, dhe nuk e dimë pse nuk është marrë 

parasysh nga Komisioni i Posaçëm. Llogjika më çon se vonesa e kthimit të përgjigjes nga data 

07.04.2021 deri në 06.05.2022 (nga 1 muaj që është afati ligjor, në 13 muaj) është bërë 

qëllimisht. Ankesa jonë u mirëkuptua nga drejtuesit e bashkisë, por përgjigja e tyre na befasoi. 

Ky është një diskriminim i pastër për shkak të gjendjes familjare, social ekonomike, moshës së 

tretë dhe gjendjes martesore. Në qoftë se këta ish pronarë me pjesëtarët e familjeve të tyre do të 

ishin në një gjendje civile, sipas VKM-së, sa sipërfaqe banimi do të përfitonin dhe çfarë 

strukture? Diskriminimi është bërë nga Njësia Administrative nr. 6 dhe e mbështetur nga 

Komisioni i Posaçëm, sepse nuk ka asnjë fakt apo argument ku ish-pronarët me gjendjen e tyre 

civile të mos përfitonin atë që u jep ligji”. 

 Me shkresën nr. 823/5, datë 19.07.2022, Komisioneri për Mbrojtjen nga Diskriminimi, ka 

kërkuar informacion shtesë nga Bashkia Tiranë, dhe ka kërkuar dokumentacionin e 

poshtëcituar: 
 

 Arsyen/et përse Komisioni i Posaçëm, nuk e ka vlerësuar si të rregullt ankimin nr. 

prot S-7579, datë 07.04.2021 të subjektit ankues (të detajuar sipas referencave 

ligjore). 

 Kopje të dosjes së përfitimit të bonusit të qirasë të familjes së A.S dhe të familjes 

F/V.S. 

 Kopje të plotë të dosjes së aplikimit dhe të përfitimit nga programi i zhvillimit të 

objekteve të reja të familjeve: S.B; T.B; dhe M.H. 

 Informacion nëse ka dhe aplikues të tjerë, të cilët janë në kushte të njëjta apo të 

ngjashme me ankuesit dhe si janë trajtuar ato (raste analoge të përmendura në 

paragrafin e fundit të shkresës suaj nr. 21953/4, datë 04.07.2022). 
 

Mbështetur në nenin 33/8, të Ligjit 10221/2010 “Për Mbrojtjen nga Diskriminimi”, të 

ndryshuar, për shqyrtimin e mëtejshëm të ankesës, Komisioneri me shkresën nr. 823/6, datë 

22.08.2022 njoftoi, palët për zhvillimin e seancës dëgjimore me datë 30.08.2022, për të 

parashtruar dhe argumentuar në mënyrë të drejtpërdrejtë pretendimet e tyre, si dhe kërkoi kopje e 

dokumentacionit, si  më poshtë: 

 Argumentimin Tuaj, lidhur me pretendimet e subjektit ankues, të bëra të njohura me 

shkresën e Komisionerit me nr. 823/5, datë 19.07.2022. 

 Arsyen/et përse Komisioni i Posaçëm, nuk e ka vlerësuar si të rregullt ankimin nr. prot S-

7579, datë 07.04.2021 të subjektit ankues (të detajuar sipas referencave ligjore). 

 Kopje të dosjes së përfitimit të bonusit të qirasë të familjes së A.S dhe të familjes F/V. S. 

 Kopje të plotë të dosjes së aplikimit dhe të përfitimit nga programi i zhvillimit të 

objekteve të reja të familjeve: S.B; T.B; dhe M.H. 

 Informacion nëse ka dhe aplikues të tjerë, të cilët janë në kushte të njëjta apo të ngjashme 

me ankuesit dhe si janë trajtuar ato (raste analoge të përmendura në paragrafin e fundit të 

shkresës suaj nr. 21953/4, datë 04.07.2022). 
 

Bazuar në nenin 80/1/b të Kodit të Procedurave Administrative dhe Rregullores së Brendshme të 

Komisionerit, seanca dëgjimore u regjistrua audio dhe përmbajtja e saj do të përdoret si provë 

gjatë procesit të shqyrtimit të ankesës. 

Seanca u zhvillua në datë 30.08.2022, me praninë e të dy palëve në proces: subjekti ankues, 

familja S, e përfaqësuar nga S.S.M dhe palës kundër së cilës është paraqitur ankesa, 

përfaqësueseve me autorizim nr. 30365, datë 30.08.2022, të Bashkisë Tiranë, R.S dhe E.Z.  

Gjatë seancës dëgjimore, palët iu qëndruan të njëjtave parashtrime që kishin bërë të njohura gjatë 

komunikimit shkresor me KMD-në dhe që do të shtjellohen në vijim, gjatë arsyetimit të 

vendimit.  

Gjatë seancës dëgjimore, ankuesja sqaroi shkakun e pretenduar të diskriminimit duke shpjeguar se: 

“Sipas certifikatës së pronësisë jemi 4 bashkëpronarë, dy prindërit dhe dy fëmijët, ndërsa në 

certifikatën familjare jemi 7 anëtarë, prandaj jemi diskriminuar për shkak të gjendjes familjare dhe 

për shkak të moshës së prindërve. Nga ana e bashkisë nuk jemi njoftuar për të dorëzuar dokumente 

shtesë. Sipas gjendjes familjare me 7 persona kemi përfituar 2+1 dhe 2 aplikime (të prindërve dhe të 

S.M) nuk janë konsideruar nga ana e bashkisë”. Gjatë seancës dëgjimore, subjekti ankues deklaroi se 

nuk kanë rënë dakord me vlerësimin e komisionit të bashkisë sipas Vendimin nr. 17, datë 

01.03.2021, të Këshillit Bashkiak dhe çështjen e kanë ankimuar në gjykatë. Gjithashtu, ankuesit 

deklaruan se nuk kanë pretendime lidhur me trajtimin për përfitimin e bonusit të qirasë. 

Përfaqësuesit e Bashkisë Tiranë, depozituan me shkrim5  prapësimet e tyre, duke informuar se: 

“Referuar dokumentacionit të praktikave të qytetarëve që kërkoni, si krahasues bëjmë me dije, se 

qytetarëve T.B dhe M.H i jemi drejtuar nëpërmjet shkresës me nr. 29657/1, datë 29.08.2022 për 

të dhënë konfirmim për të paraqitur dokumentacionin e tyre, bazuar në ligjin për mbrojtjen e të 

dhënave personale. 

Komisioni i Posaçëm ka vlerësuar 40 raste (praktika) me të njëjtin arsyetim, sipas listës emërore 

bashkëlidhur. Gjithashtu, përsa i përket rasteve të cilat kanë ushtruar ankimim për të njëjtën 

                                                           
5 Shkresa nr. 29657/2, datë 29.08.2022. 

problematikë nuk është pranuar asnjë i tillë, për vijimin e procedurës së mëtejshme në lidhje me 

përfitimin nga programet e procesit të rindërtimit”. 

Gjithashtu, përfaqësuesit e Bashkisë Tiranë, deklaruan se: “Në rastin objekt shqyrtimi ka pasur 3 

aplikime për të njëjtën banesë. Ka pasur dhe raste të ngjashme ku ka pasur disa kurora brenda një 

banese, nëse askush nuk heq dorë nga programi i rindërtimit, në të tilla raste, aplikimet bashkohen në 

një. Kjo procedurë është ndjekur dhe në rastin në fjalë. Komisioni i Posaçëm nuk mban 

korrespondencë me aplikuesit, por bën vlerësimin e dokumentacionit të dorëzuar në dosje. Komisioni 

nuk ka pranuar asnjë rast të rishqyrtimit pas ankimit, edhe pasi njësitë administrative përcollën 

vërtetimin e ndërlidhësit në ankimet e aplikuesve. Komisioni vendosi që të mos shqyrtojë ankimet, pasi 

ka qenë mundësia që dosjet të ishin të plotësuara që në fillim dhe sepse do të ishte një proces që nuk 

do mbyllej kurrë. Gjithashtu, procesi i trajtimit të banorëve pas tërmetit ka qenë i ndarë në disa faza. 

Faza e parë ka qenë strehimi i familjeve, pas aplikimeve që kanë ardhur nga njësitë administrative. 

Trajtimi i familjeve me bonusin e qirasë nuk ka lidhje me aplikimet për procesin e rindërtimit, pasi 

këto procesë ndiqen nga drejtori të ndryshme. Si drejtori e strehimit me këto lloj dokumentesh nuk 

kemi mundësi që të verifikojmë që këta persona janë në të njëjtën çati, sepse kemi akt-konstatimi të 

ndryshme dhe certifikata familjare të ndryshme, pra jo detyrimisht kanë lidhje pjesa e trajtimit me 

qira me programet e rindërtimit”. 

Me shkresën nr. 29657/4, datë 08.09.2022, Komisioni i Posaçëm për Vlerësimin dhe 

Përzgjedhjen e Subjekteve Përfituese nga Programet e Procesit të Rindërtimit, të Bashkisë 

Tiranë, në mes të tjerash informoi Komisionerin se: “Bazuar në Urdhrin e Kryetarit të Bashkisë 

nr. 11408/1, datë 25.03.2020, Komisioni i Posaçëm, shqyrton dhe vlerëson dokumentacionin e 

aplikimet me nivel dëmi DS1, DS2, DS3, DS4, DS5, të përcjella nga drejtoritë përgjegjëse, që 

koordinojnë me Njësitë Administrative dhe Lagjet, dhe në vijim nëpërmjet Raporteve 

Përmbledhese i propozon për miratim në Këshillin Bashkiak, si organ vendimmarrës. Sipas 

parashikimeve ligjore të referuara dhe më parë, njësia administrative gjatë procesit të 

plotësimit të dokumentacionit për çdo aplikim që është paraqitur pranë njësisë përkatëse, duhet 

të evidentojnë të gjitha aplikimet e bëra më shumë se njëherë për të njëjtën banesë të dëmtuar. 

Nëse Njësia Administrative/Lagja identifikon më shumë se një aplikim për të njëjtën banesë të 

dëmtuar, njofton palët aplikuese se do të konsiderohet si i vlefshëm vetëm një prej aplikimeve, 

sipas dakordësisë së arritur mes aplikantëve. Në rast se nuk kemi dakordësi midis aplikuesve, 

do të vijohet me procedurat përkatëse deri në fazën para nënshkrimit të kontratës për 

përfitimin nga grandi i rindërtimit, ku aplikuesit duhet të paraqesin dakordësinë e arritur midis 

tyre. Përjashtimisht për banesat e dëmtuara si pasojë e tërmetit të rënë me datë 26.11.2019, ku 

rezultojnë të kenë banuar dy apo më shumë familje, të konfirmuara përmes vërtetimit 

përkatës që lëshohet nga njësia administrative/lagjja, secili prej aplikimeve të kryera do të ketë 

mundësinë që të përfitojnë sipas procedurave të parashikuara në udhëzues. 

Gjithashtu, referuar raporteve përmbledhëse, gjatë procesit të vlerësimit, për sa i përket 

subjekteve aplikuese për të cilat Njësitë Administrative kanë lëshuar vërtetimin që për banesën 

e shpallur të pabanueshme nga Instituti i Ndërtimit në momentin e ndodhjes së fatkeqësisë 

natyrore ka jetuar edhe një familje/individ tjetër, që nuk ka aplikuar për të përfituar nga 

programet e procesit të rindërtimit, Komisioni në bazë edhe të propozimit të Njësive përkatëse 

vendos bashkimin e tyre në një aplikim të vetëm, duke propozuar për ta shpallur si përfitues të 

strukturës së banesës sipas bashkimit të përbërjes familjare të të dyja certifikatave familjare. 

Në rastet kur janë konstatuar disa aplikime nga disa bashkëpronarë për të njëjtën pronë, 

dhe Njësitë Administrative nuk rezultojnë të kenë lëshuar vërtetimin që në këtë banesë në 

momentin e ndodhjes së fatkeqësisë natyrore ka jetuar edhe një familje/individ tjetër, Komisioni 

vendosi shpalljen e të gjitha familjeve si përfituese të një apartamenti të vetëm, duke marrë si 

bazë për përcaktimin e strukturës së banesës, përbërjen familjare të familjes që ka numrin më të 

madh të anëtarëve në certifikatën familjare. Komisioni i Posaçëm ka vlerësuar 40 raste 

(praktika) me të njëjtin arsyetim, sipas listës emërore bashkëlidhur. Gjithashtu, përsa i përket 

rasteve  të cilat kanë ushtruar ankimim për të njëjtën problematikë nuk ë shtë pranuar asnjë i 

tillë, për vijimin e procedurës së mëtejshme në lidhje me përfitimin nga programet e procesit të 

rindërtimit. 

Në kushtet që Komisioni i Posaçëm ka vlerësuar 40 raste (praktika) me të njëjtin arsyetim, 

nuk jemi dakort me pretendimin e qytetares, duke qenë se nuk ka ndodhur asnjë sjellje 

diskriminuese nga struktura jonë”. 

Me shkresën të protokolluar me tonën me nr. 1233, datë 09.09.2022, subjekti ankues ka dorëzuar 

kopje të Kërkesë Padisë drejtuar Gjykatës Administrative të Shkallës së Parë Tiranë kundër Bashkisë 

Tiranë, në të cilën ka kërkuar: 

- Shfuqizimin e pjesshëm të aktit administrativ, Vendimi i Këshillit Bashkiak nr. 17, datë 

01.03.2021, për pjesën e shpalljes fitues të paditësave për apartamentin me strukturë 2+1. 

- Ndryshimin e këtij akti në këtë pikë duke përcaktuar paditësat: F.S dhe S.S.M si përfitues të 

apartamentit me strukturë 1+1 dhe paditësat A dhe M.S të apartamentit me strukturë 2+1.  

- Shfuqizimin e raportit të Komisionit të Posaçëm me nr. 6902, datë 15.02.2022, për pikën 

“V/b”, për shkak të pavlefshmërisë së tij. 

Me shkresën nr. 2321/1, datë 07.09.2022, Njësia Administrative nr. 6, Tiranë, në mes të tjerash 

informoi Komisionerin se: “Në bazë të Vendimit nr. 70, datë 12.06.2020 “Për miratimin e 

udhëzuesit “Për detajimin e procedurave për të përfituar nga programet e procesit të 

rindërtimit”, Njësia Administrative nr. 6, ka bërë regjistrimin e aplikimit në platformën online 

“ Shtëpia ime” referuar kërkesës së paraqitur nga ana e individeve/familjarëve për të përfituar 

nga programet e rindërtimit, aplikimet pas plotësimit me dokumentacionin përkatës të paraqitur 

nga vetë qytetari janë përcjell nga ana e Njësisë Administrative pranë Bashkisë Tiranë. 

Referuar këtij vendimi aplikimet me nr. 2190, datë 27.02.2020, nr. 746, datë 07.02.2020, nr. 

499, datë 11.02.2020 me dokumentacionin origjinal janë pranë Bashkisë Tiranë. 

Dokumentacionet janë shqyrtuar nga Komisioni i Posaçëm dhe janë shpallur subjekt përfitues 

me strukture 2+1, informacion ky i përcjell nga Bashkia Tiranë dhe nga Njësia Administrative 

nr. 6, nëpërmjet kthim përgjigjes të kërkuar nga vetë qytetari me nr. 1251/1, datë 06.05.2022. 

Nga ana e Njësisë Administrative është trajtuar çdo qytetar në mënyrë të barabartë duke 

informuar gjithsecilin për dokumentacionet përkatëse bazuar në Vendimin nr. 70, datë 

10.06.2020, pika 5. Referuar listës së hartuar nga AKSHI, në dokumentat që provojnë 

pronësinë përfshihen: 

 Certifikatë pronësie e shoqëruar me kartelën e pasurisë së rifreskuar. 

 Vërtetim hipotekor. 

 Kartelë e pasurisë së paluajtshme. 

 Vërtetim legalizimi. 

 Aplikim sipas VKM 442 për ndërtimet para Gushtit të vitit 199-Listë Trojesh. 

 Vërtetim lëshuar nga kryesia apo kryetari i fshatit, i cili vërteton ekzistencën e banesës 

së dëmtuar dhe se ka pasur aty vendbanimin e tij në momentin e rënies së tërmetit të 

datës 26.11.2019.  

Nga ana e Njësisë Administrative nr. 6 nuk ka diskriminim, pasi është përgjegjësia e qytetarit 

të paraqesë dokumentacionin e kërkuar. Janë kryer 3 aplikime në emër të A.S, S.S dhe F.S. 

Sipas informacioneve të marra nga Zyra e Gjendjes Civile 378, S.S nuk rezulton banore e 

Njësisë Administrative nr. 6. 

Për sa më lart, bashkëngjitur ju dërgojmë aplikimet e qytetarëve të kryera nga Njësia 

Administrative nr. 6, si dhe Vendimin nr. 17, datë 01.03.2021 “Për Miratimin e Listës së 

Përfituesve nga Programi i Zhvillimit të Objekteve të Reja në Njësinë Administrative nr. 6,  ku 

vihen re se ka dhe aplikime të ngjashme me rastin në fjalë dhe janë trajtuar me të njëjtën 

strukturë”. 

Me e-mail-in datë 20.09.2022, S.S.M ka kundërshtuar shpjegimet e dhëna nga ana e Njësisë 

Administrative nr. 6, me shkresën nr. 2321/1, datë 07.09.2022, duke informuar se: “Duke 

marrë shkas nga shkresa e Njësisë Bashkiake nr.6 jam e detyruar të bëj këtë kundërshti, pasi 

viktimën duan ta trajtojnë si përgjegjës për mosveprimet e tyre, pasi vetëm nëpërmjet kësaj 

shkrese u njoftuam se qenka detyrimi ligjor i aplikantit për vërtetimin e ndërlidhësit, nga koha e 

aplikimit e deri më sot, ne jemi paraqitur me qindra herë në Njësinë Administrative dhe 

e kanë hequr përgjegjësinë nga vetja duke bërë përgjegjës Bashkinë Tiranë. 

Në VKM-në nr. 5, datë 06.01.2020 “Për përcaktimin e rregullave dhe të procedurave për 

përfitimet nga programi i granteve të rindërtimit dhe projektet model”, në pikën 14 citohet: “Në 

qoftë se aplikimi paraqet mangësi të të dhënave, sipas parashikimeve të këtij vendimi, struktura/t 

përgjegjëse të njësisë së vetëqeverisjes vendore ose autoriteti shtetëror përkatës, brenda 5 (pesë) 

ditëve nga dita e regjistrimit të aplikimit, i kërkon/jnë me shkrim aplikantit të korrigjojë 

pasaktësitë, duke përcaktuar edhe afatin e nevojshëm për plotësimin e tyre. Struktura/t 

përgjegjëse ofron/jnë ndihmë aktive për plotësimin e formularëve të aplikimit për përfitimin nga 

programi i granteve të rindërtimit për cilindo aplikues, duke u kujdesur që çdo individ/familje të 

marrë informacionin dhe ndihmën e nevojshme për këtë qëllim”. Në pikën 16 dhe 20 të këtij 

vendimi thuhet se “Njësia e Qeverisjes Vendore ndjek procedurat e mëposhtme, mbledh cilëndo 

prej dokumentave të këtij vendimi që mbajnë organet publike në vend, duke përjashtuar 

aplikantin nga detyrimi për paraqitjen e tyre”. 

 Me shkresën nr. 823/7, datë 23.09.2022, Komisioneri për Mbrojtjen nga Diskriminimi, ka 

kërkuar informacion dhe dokumentacion shtesë nga Njësia Administrative nr. 6, Tiranë, 

dhe ka kërkuar dokumentacionin e poshtëcituar: 
 

 Shpjegime lidhur me pretendimet e subjektit ankues dhe të informacionit të dhënë nga 

Komisioni i Posaçëm për Vlerësimin dhe Përzgjedhjen e Subjekteve Përfituese nga 

Programet e Proçesit të Rindërtimit. 

 Kopje të Vërtetimit të ndërlidhësit të komunitetit dhe Administratorit të Njësisë për 

aplikimet e A.S, F/V.S dhe S.S.M dhe të procedurës së nxjerrjes dhe dërgimit të këtij 

dokumenti. 

 Kopje të Vërtetimit të ndërlidhësit të komunitetit për aplikimet e familjeve: S.B, T.B 

dhe M.H dhe të procedurës së nxjerrjes dhe dërgimit të këtij dokumenti. 

 Informacion nëse aplikuesit, F.S, A.S dhe S.S.M, gjatë fazës së parë, janë njoftuar nga 

ana e Njësisë Administrative nr. 6 për plotësimin brenda 7 ditëve të mangësive të 

vërejtura në aplikimet e tyre. Nëse po, kopje të njoftimit. 
 

 Me shkresën nr. 823/8, datë 23.09.2022, Komisioneri për Mbrojtjen nga Diskriminimi, ka 

kërkuar informacion dhe dokumentacion shtesë nga Bashkia Tiranë, dhe ka kërkuar 

dokumentacionin e poshtëcituar: 
 

 Kopje të plotë të dosjes së aplikimit dhe të përfitimit nga programi i zhvillimit të 

objekteve të reja të familjeve: S.B; T.B; dhe M.H. 

 Kopje të shkresës së Bashkisë të dërguar në përgjigje të shkresës nr. 823/5, datë 

19.07.2022 të Komisionerit për Mbrojtjen nga Diskriminimi (gjatë seancës dëgjimore 

është deklaruar se keni kthyer përgjigje, por nuk disponohet nga ana jonë). 

 Informacion nëse Drejtoria e Përgjithshme e Objekteve në Bashkëpronësi, 

Administrimit të Njësive Administrative dhe Emergjencave Civile apo ndonjë drejtori 

tjetër ka identifikuar mangësi në formularët apo dokumentacionin e dosjeve të 

aplikuesve, F.S, A.S dhe S.S.M, dhe i ka dërkuar në Njësinë Administrative nr. 6, që 

kjo e fundit të njoftonte aplikantët për plotësimin brenda 7 ditëve të mangësive të 

vërejtura në aplikimet e tyre. Nëse po, kopje të procedurës. 

 Kopje të “Raportit të Komisionit të Posaçëm për subjektet përfituese nga programet e 

rindërtimit, banesat e të cilëve janë dëmtuar nga fatkeqësia natyrore, tërmeti i datës 

26.11.2019”, të miratuar me Vendimin nr. 17, datë 01.03.2021 të Bashkisë Tiranë. 

 Kopje të listës të subjekteve përfitues nga programi i zhvillimit të objekteve të reja në 

Njësinë Administrative nr. 6, sipas Aneksit nr. 1, të miratuar me Vendimin nr. 17, datë 

01.03.2021 të Bashkisë Tiranë. 

 Kopje të të gjithë listave bashkëlidhur Raportit Përmbledhës nr. 6902, datë 

15.02.2022, “Për Shqyrtimin dhe Vlerësimin e Aplikimeve të Nënprogramit të 

Rindërtimit të Ndërtesave të Prekura nga Fatkeqësia Natyrore, Pjesë e Programit të 

Zhvillimit të Objekteve të Reja”, të hartuar nga Komisioni i Posaçëm për Vlerësimin 

dhe Përzgjedhjen e Subjekteve Përfituese nga Programet e Proçesit të Rindërtimit. 

 Kopje të shkresës me nr. 27502, datë 09.07.2021 të Nënkryetares së Bashkisë Tiranë 

dërguar Komisionit të Posaçëm për Vlerësimin dhe Përzgjedhjen e Subjekteve 

Përfituese nga Programet e Proçesit të Rindërtimit, së bashku me dokumentacionin 

bashkëlidhur, (nëse ka). 
 

Me shkresën nr. 2321/3, datë 30.09.2022, Njësia Administrative nr. 6, Tiranë, në mes të tjerash 

informoi Komisionerin se: “Në zbatim të VKM-së 904/2019, Njësia Administrative nr. 6 ka bërë 

regjistrimin e aplikimit në platformën e sistemit elektronik “Shtëpia Ime” çdo individi/familje 

që kanë pësuar dëme në banesat e tyre dhe kanë mbetur të pastrehë si pasojë e fatkeqësisë 

natyrore. Referuar kësaj të gjithë bashkëpronarëve të pronës 6/102+ 1-5 (V.S, F.S, A.S, S.S.M) 

që janë paraqitur pranë Njësisë Administrative nr. 6, ju është dhënë shërbimi si gjithë 

individët/familjet e tjera të kësaj Njësie Administrative që kanë pësuar dëmtime nga tërmeti i 

datës 26.11.2019 duke ju regjistruar aplikimet përkatëse në platformën online. 

Në vijim të procedurave, Njësia Administrative nr. 6, referuar Vendimit nr. 70, datë 

12.06.2020 “Për Miratimin e udhëzuesit “ Për detajimin e procedurave për të përfituar nga 

programet e procesit të rindërtimit”, bëri plotësimin e formularëve me dokumentacionin 

përkatës të përcaktuar në udhëzues.   

Referuar pikës 5 ku përcaktohet lista e dokumentacionit që aplikanti mundet të paraqesë për të 

vërtetur pronësinë nënkupton që aplikanti mundet të paraqesë vetëm njërin prej tyre, që në rastin 

e bashkëpronarëve të pasurisë 6/102+1-5 (V.S, F.S, A.S, S.S) është paraqitur Certifikatë për 

Vërtetim Pronësie. 

Në lidhje me pikën e fundit të dokumentacionit të listuar në këtë udhëzues që është “Vërtetimin 

e lëshuar nga kryesia apo kryetari i fshatit, i cili vërteton ekzistencën e banesës së dëmtuar 

dhe se aplikuesi ka pasur aty vendbanimin e tij në momentin e rënies së tërmetit të datës 

26.11.2019", është kusht për t’u dorëzuar nga ato familje që nuk disponojnë asnjë lloj 

dokumentacioni për banesën që kanë disponuar ditën e tërmetit. 

Bazuar në pikën që nëse Njësia Administrative/Lagjja identifikon më shumë se një aplikim për të 

njëjtën banesë të dëmtuar, njofton palët aplikuese se do të konsiderohet si i vlefshëm vetëm një 

prej aplikimeve, sipas dakordësisë së arritur mes aplikantëve duke nënshkruar deklaratën tip 

sipas aneksit nr. 2. Në rast se nuk kemi dakordësi midis aplikuesve, do të vijohet me procedurat 

përkatëse deri në fazën para nënshkrimit të kontratës për përfitimin nga granti i rindërtimit, ku 

aplikuesit duhet të paraqesin dakordësinë e arritur midis tyre. 

Në rastin e bashkëpronarëve të pasurisë 6/102+1-5 (V.S, F.S, A.S, S.S), ju shpjegojmë se nuk 

ka pasur një nënshkrim të deklaratës tip sipas aneksit nr. 2 për dakortësi midis palëve dhe për 

vazhdim të procedurave vetëm në emër të njërit prej aplikantëve për këtë arsye nga ana e 

Njësisë Administrative nr. 6 janë dërguar për shqyrtim drejt Bashkisë Tiranë të gjitha aplikimet 

që janë bërë në lidhje me këtë pasuri, kjo referuar dhe Vërtetimit nr. 73, datë 05.02.2021, në të 

cilën shpjegohet se sa bashkëpronarë janë për këtë pasuri dhe sa prej tyre kanë bërë aplikim 

online për t’u trajtuar nga programet e rindërtimit.  

Në bazë të Kreut IX të udhëzuesit të miratuar me Vendim nr. 70, datë 12.06.2020, pranë 

Njësisë Administrative nr. 6 nuk ë shtë përcjellë dosja e asnjërit prej bashkëpronarëve të 

pasurisë 6/102+1-5 (V.S, F.S, A.S, S.S.M) për plotësim/saktësim që Njësia Administrative të 

vijoj më procedurën e njoftimit të aplikantëve për plotësim dokumentacioni. 

Referuar pikës në të cilën S.S ankohet që familje të tjera (T.B, M.H dhe S.B) që kanë pronën në 

të njëjtin pallat me këtë qytetare kanë përfituar një dhomë shtesë pavarësisht gjendjes familjare, 

ju bëjmë me dije se subjekteve përfituese që përfitojnë nga programet e rindërtimit vlerësohen 

nga Komisioni i Posaçëm dhe nuk është kompetencë e Njësisë Administrative nr. 6. Për sa më 

lart T.B ka dalë fitues me VKB nr. 17, datë 01.03.2021 me përbërje familjare 3 anëtarë, S.B me 

VKB nr. 17, datë 01.03.2021, me përbërje familjare 4 anëtarë, përbërjen që kanë pasur ditën e 

aplikimit. Këto familje kanë pasur vetëm 1 aplikim në platformën online dhe nuk është bërë 

vërtetimi nga ana e Njësisë Administrative nr. 6, ndërsa përsa i përket familjes së M.H, ju 

bëjmë me dije se vërtetimi nga ana e Njësisë Administrative nr. 6 është bërë pas paraqitjes së 

qytetares që ka bërë kërkesë së bashku me vërtetimin nga ndërlidhësi me komunitetin që në 

banesën e saj ka jetuar së bashku me familjen e vajzës së saj. Në vijim të gjithë shpjegimeve, 

ju bëjmë me dije se për bashkëpronarët 6/102+1-5 (V.S, F.S, A.S, S.S.M), nuk është bërë 

diskriminim për asnjë arsye (as qëllimisht dhe as për arsye korrupsioni siç është pretenduar nga 

S.S)”. 

Me shkresën nr. 33618/2/3, datë 06.10.2022, Komisioni i Posaçëm për Vlerësimin dhe 

Përzgjedhjen e Subjekteve Përfituese nga Programet e Procesit të Rindërtimit, të Bashkisë 

Tiranë, ka dërguar dokumentacionin e kërkuar dhe informoi Komisionerin se: “Për sa i përket 

kërkesës për tu pajisur me kopje të plotë të dosjes së aplikimit dhe të përfitimit nga 

programi i zhvillimit të objekteve të reja të familjeve: S.B, T.B dhe M.H, informojmë se 

Komisioni i Posaçëm i është drejtuar me shkresë me nr. 29657/1 dhe 29657/3, datë 29.08.2022, 

qytetarëve të lartpërmendur për të marrë konfirmimin e tyre për t’ju pajisur me kopje të 

praktikës së aplikimit për të përfituar nga programet e rindërtimit dhe ju informojmë se T.B 

dhe M.H kanë shprehur mosdakortësi që dokumentacioni i praktikave të aplikimit të dorëzohet 

e të shqyrtohet për çështjen në fjalë”. 

Me e-mail-in datë 10.10.2022, S.S ka kundërshtuar shpjegimet e dhëna nga ana e Njësisë 

Administrative nr. 6, me shkresën nr. 2321/3, datë 30.09.2022, duke informuar se: “Njësia 

Bashkiake në shkresën e dërguar konfirmon që për S.B është marrë për bazë certifikata familjare 

në ditën e aplikimit dhe jo dita 26.11.2019 kur ra tërmeti, pra vajza e S.B ishte bujtëse tek nëna e 

saj, sepse gjendjen civile e kishte në njësi tjetër. M.H si pronare e vetme i japin vërtetim për 

vajzën nga ndërlidhësi i komunitetit, pavarësisht se gjendjen civile e kishte më vehte në njësi 

tjetër administrative, pra këto janë lëvizjet që ka bërë Njësia Administrative, dhe për prindërit e 

mi dhe për personin tim nuk ka bërë asnjë njoftim që e ka detyrim ligjor. Bashkëpronare dhe 

banues në pronën e tyre duke mos pasur asnjë pronë tjetër diskriminohen dhe sigurisht nuk e 

marrin përsipër duke bërë justifikime të pa baza. Në aplikimet që si ish-pronarë kemi bërë ka një 

shënim ku thuhet që aplikimet janë pa të meta të nënshkruar nga punonjësi i tyre”. 

III. Vlerësimi i fakteve dhe provave të grumbulluara nga Komisioneri gjatë procesit 
të shqyrtimit të çështjes. 

Ligji 10221/2010 “Për Mbrojtjen nga Diskriminimi”, i ndryshuar, në nenin 1 sipërcituar dhe 

nenin 3/1, parashikojnë se: “‘Diskriminim’ është çdo dallim, përjashtim, kufizim ose preferencë, 

bazuar në cilindo shkak të përmendur në nenin 1 të këtij ligji, që ka si qëllim ose pasojë 

pengesën ose bërjen të pamundur të ushtrimit në të njëtën mënyrë me të tjerët, të të drejtave e 

lirive themelore të njohura nga Kushtetuta e Republikës së Shqipërisë, aktet ndërkombëtare të 

ratifikuara nga Republika e Shqipërisë, si dhe nga ligjet në fuqi”.  

Gjatë shqyrtimit të ankesës dhe ndjekjes së procedurës hetimore, Komisioneri në përputhje me 

ligjin ka kërkuar informacionin e nevojshëm dhe dokumentacionin mbështetës, lidhur me rastin e 

subjektit ankues, në mënyrë që të mund të vlerësonte me objektivitet pretendimin e tij për trajtim 

të pa drejtë dhe diskriminues. 

Komisioneri ka përmbushur kërkesat e parashikuara në Kodin e Procedurës Administrative, edhe 

sa i takon dhënies së ndihmës efektive, gjë e cila është përcaktuar në nenin 10, të tij: “Organi 

publik siguron që të gjitha palët dhe persona të tjerë të përfshirë në procedurë të jenë në gjendje 

të ndjekin dhe të mbrojnë të drejtat dhe interesat e tyre ligjorë në mënyrë sa më efektive dhe të 

lehtë të jetë e mundur. Ai i informon palët mbi të drejtat dhe detyrimet e tyre, përfshirë të gjithë 

informacionin e lidhur me procedurën dhe i paralajmëron ato për pasojat ligjore të veprimeve 

ose mosveprimeve të tyre”. 

LMD, i ndryshuar, në nenin 32, pikën 2, të tij ka përcaktuar qartë këtë detyrim, duke cituar se: 

“Të gjitha institucionet publike dhe subjektet private janë të detyruara të mbështesin 

Komisionerin, duke i dhënë informacionin që i nevojitet dhe duke i garantuar aksesin në 

informacionin në përmbushjen e detyrave të tij”. 

A. Lidhur me trajtimin e padrejtë, të pafavorshëm dhe të pabarabartë të ankuesve nga 
ana e Bashkisë Tiranë. 

Referuar dokumentacionit të administruar gjatë procesit të hetimit, rezulton se: 

Për shkak të fatkeqësisë natyrore, si shkak i tërmetit që preku Shqipërinë në datë 26 Nëntor 

2019, Këshilli i Ministrave miratoi Aktin Normativ Nr. 9, datë 16.12.2019 “Për Përballimin e 

Pasojave të Fatkeqësisë Natyrore”, i cili në Nenin 5 ka përcaktuar subjektet përfituese. Kështu 

në pikën 1 të nenit 5 përcaktohet se: “Subjekte përfituese janë individët dhe familjet, që kanë 

humbur një ose më shumë anëtarë të familjes dhe/ose kanë pësuar dëme në banesat e tyre dhe 

kanë mbetur të pastrehë si pasojë e fatkeqësisë natyrore, si dhe institucionet publike që kanë 

pësuar dëme në ndërtesat apo infrastrukturën publike në pronësi apo në administrim të tyre, si 

pasojë e fatkeqësisë natyrore, në njësitë e vetëqeverisjes vendore ku është shpallur gjendja e 

fatkeqësisë natyrore”. 

Në nenin 18, pika 7 të VKM-së së sipërcituar është parashikuar se: “7. Kushtet, kriteret, 

kategoritë prioritare, procedurat dhe rregullat për vlerësimin dhe përzgjedhjen e përfituesve nga 

programet e procesit të rindërtimit, përfshirë dhe autoritetet përgjegjëse shtetërore, përcaktohen 

me vendim të Këshillit të Ministrave. Përfituesit nuk mund të përfitojnë në të njëjtën kohë nga më 

shumë se një program i procesit të rindërtimit për qëllime strehimi, përveç rasteve kur 

parashikohet ndryshe në këtë akt. Autoritetet përgjegjëse marrin masa që subjektet të cilat nuk 

përfitojnë nga një program i caktuar, të kenë mundësi për të kaluar në një program tjetër të 

procesit të rindërtimit, sipas kushteve dhe procedurave të parashikuara në vendimin e Këshillit 

të Ministrave. Subjektet përfituese nga programet e procesit të rindërtimit konsiderohen që 

shpërblehen, jo më shumë se vlera e dëmit real të përbërë nga humbja e pësuar e jetës së njeriut 

dhe/ose vlera e dëmeve pasurore”. 

Në zbatim të aktit të mësipërm, Këshilli i Ministrave me Vendimin nr. 904, datë 24.12.2019 

“Për përcaktimin e rregullave, të kategorive prioritare, masës së përfitimit, autoriteteve 

përgjegjëse dhe procedurave për vlerësimin dhe përzgjedhjen e përfituesve nga disa programe të 

procesit të rindërtimit”, ka përcaktuar se: “1. .... 2. .... 

3. Aplikimi për të përfituar nga programet e procesit të rindërtimit sipas parashikimeve të 

këtij vendimi bëhet me dy faza. Në fazën e parë aplikantët paraqesin kërkesën e tyre për të 

përfituar nga programet e procesit të rindërtimit. Në fazën e dytë të aplikimit përfshihen 

vetëm ata/o individë/familje që janë përzgjedhur për t’u trajtuar me njërin prej këtyre 

programeve. 

4. Përfshirja në programet e rindërtimit bëhet nëpërmjet aplikimit në njësinë e 

vetëqeverisjes vendore ku individi/familja ka vendbanimin, sipas modelit dhënë në shtojcën 

A, që i bashkëlidhet këtij vendimi, dhe sipas deklarimit tip për vërtetësinë e të dhënave, 

dhënë në shtojcën B, që i bashkëlidhet këtij vendimi.  

5. Aplikimi paraqitet drejtpërdrejt në strukturën/at përgjegjëse të njësisë së vetëqeverisjes 

vendore ku është shpallur gjendja e fatkeqësisë natyrore ose në zyrën e qëndrimit me një 

ndalesë të njësisë së vetëqeverisjes vendore, në rast se ka një të tillë. Njësitë e vetëqeverisjes 

vendore mund të vendosin që këto kërkesa të paraqiten pranë njësive administrative ku 

individët kanë vendbanimin.  

6. Aplikimet për përfitimin nga programet e rindërtimit duhet të jenë në formë të shkruar. 

Ato regjistrohen dhe përpunohen nga struktura/t përgjegjëse të njësive të vetëqeverisjes 

vendore në një sistem elektronik. 

7. Njësitë e vetëqeverisjes vendore ku është shpallur gjendja e fatkeqësisë natyrore 

krijojnë, administrojnë dhe përditësojnë bazën e të dhënave për individët dhe familjet që 

kanë humbur familjarë dhe/ose kanë mbetur të pastrehë si pasojë e fatkeqësisë natyrore, si 

dhe për plotësimin e nevojave të tyre nga programet e procesit të rindërtimit. 

8. Kërkesat e plotësuara me të dhënat dhe dokumentacionin sipas parashikimit të këtij 

vendimi regjistrohen sipas rendit kronologjik në sistemin e posaçëm elektronik nga 

strukturat përgjegjëse. Regjistri i kërkesave përmban informacionin që mundëson 

përpunimin e të dhënave, si më poshtë vijon: 

 a) emrin, atësinë, mbiemrin; b) numrin e kërkesës; c) datën e dorëzimit/paraqitjes së 

aplikimit; ç) objektin e kërkesës, përfshirë edhe preferencën e paraqitur për programin e 

rindërtimit; d) adresën e kërkuesit; dh) përbërjen familjare në momentin e aplikimit; e) 

Aktin e konstatimit/aktekspertizën e thelluar, të lëshuar nga çdo person fizik ose juridik, 

subjekt i së drejtës tregtare, i pajisur me lejen, licencën ose autorizimin përkatës nga 

autoritetet shtetërore për vërtetimin e gjendjes së rrezikut për jetën dhe shëndetin, në të cilin 

vërtetohen dëmet që ka pësuar ndërtesa apo që është shpallur si e pabanueshme; 

ë) dokumentin e pronësisë ose çdo akt për fitimin e pronësisë së banesës së dëmtuar. 

10. Çdo individi/familjeje, që paraqet kërkesën, në çdo rast, i lëshohet një vërtetim që 

konfirmon regjistrimin e kërkesës, objektin e saj, datën dhe listën e dokumenteve të 

bashkëlidhura, sipas formatit, dhënë në shtojcën C, që i bashkëlidhet këtij vendimi. 

11. Faza e dytë e aplikimit fillon në momentin e vënies në zbatim të programeve të procesit 

të rindërtimit. Bazuar në kërkesat specifike të çdo programi, njësia e vetëqeverisjes vendore 

ndjek procedurat, si më poshtë vijon: 

c) mbledh cilindo prej dokumenteve që vërteton statusin e familjeve të përmendura në 

pikën 8, të këtij vendimi, që e mbajnë organet publike në vend, duke përjashtuar aplikantin 

nga detyrimi për paraqitjen e tyre; 

Në shqyrtim të legjislacionit të sipërcituar, rezulton se Këshilli i Ministrave ka parashikuar se për 

të përfituar nga programet e rindërtimit, subjektet individë/familje, duhet të aplikojnë në njësitë e 

vetëqeverisjes vendore për të përfituar nga njëri prej programeve të rindërtimit. 

Referuar Akt Konstatimit datë 01.12.2019 të Institutit të Ndërtimit, rezulton se nga tërmeti i 

datës 26.11.2019, apartamenti ku banonin ankuesit me adresë: Rruga: “Shpatajt”, Pall: 165, Ap. 

5, është shpallur i pa banueshëm (DS5).  

Referuar Çertifikatës për Vërtetimin e Pronësisë nr. 135856, datë 18.02.2010 të pasurisë nr. 

6/102+2-5, Zona Kadastrale 8230, Njësia Administrative nr. 6, rezulton se prona e dëmtuar nga 

tërmeti është në pronësi të: V.S, F.S, A.S dhe S.S.M. 

Bazuar në legjislacionin e sipërcituar, ankuesit kanë aplikuar pranë Njësisë Administrative nr. 6, 

për t’u trajtuar nga Programet e Rindërtimit. 

Kështu: 

1. A.S ka plotësuar aplikimin nr. 10384, datë 07.02.2020; 

2. F.S ka plotësuar aplikimin nr. 15388, datë 11.02.2020; 

3. S.S.M ka plotësuar aplikimin nr. 46092, datë 27.02.2020. 

Referuar dokumentit “Vërtetim që konfirmon regjistrimin e aplikimit, objektin, datën dhe listën e 

dokumenteve të bashkëlidhura”, të dorëzuar në dosjet e aplikimit, rezulton se aplikimet e 

ankuesve të dorëzuara në datë 7, 11 dhe 27 shkurt 2020, pranë Njësisë Administrative nr. 6, kanë 

qenë pa të meta dhe kanë pasë të bashkëlidhur 1 dokument: Certifikatë për vërtetim pronësie.  

Në vijim të procesit, Këshilli Bashkiak i Bashkisë Tiranë, me Vendimin nr. 70, datë 12.06.2020 

ka miratuar udhëzimin “Për detajimin e procedurave për të përfituar nga programet e procesit 

të rindërtimit”, të ndryshuar me Vendimin nr. 135, datë 30.09.2020. 

Në pikën 5 të Kreut IX të këtij udhëzuesi përcaktohet se në fazën e parë, njësitë 

administrative/lagjet regjistrojnë aplikimet në një sistem elektronik, i cili jep mundësinë e 

përpunimit të të dhënave të mëposhtme: 

“1. Informacion i reflektuar në Shtojcën A, bashkëlidhur materialit. 

a) emrin, atësinë, mbiemrin; 

b) numrin e aplikimit; 

c) datën e dorëzimit/paraqitjes së aplikimit; 

ç) objektin e kërkesës, përfshirë edhe preferencën e paraqitur për të përfituar nga 

programi i grantit të rindërtimit dhe tipi i projektit model të zgjedhur ose projektin e 

kryer vetë nga kërkuesi/ aplikanti; 

d) adresën e kërkuesit; 

2. Certifikata familjare (Përbërjen familjare në momentin e aplikimit). 

3. Karta e ID (fotokopje) e aplikuesit. 

4. Aktin e konstatimit/Aktekspertizën e thelluar shoqëruar me prenventiv, të lëshuar nga 

Instituti i Ndërtimit ose grupet përkatëse të inspektimit, njësitë e vetëqeverisjes vendore ose 

çdo person, fizik ose juridik, subjekt i së drejtës tregtare, i pajisur me lejen, licencën ose 

autorizimin përkatës nga autoritetet shtetërore për vërtetimin e gjendjes së rrezikut për jetën 

dhe shëndetin, në të cilin vërtetohen dëmet që ka pësuar ndërtesa e shpallur si e 

pabanueshme; 

5. Çdo lloj dokumentacioni që provon të drejtat e pronësisë mbi objektin e dëmtuar; 

*Referuar listës së hartuar nga AKSHI, në dokumentet që provojnë pronësinë përfshihen: 

- Certifikatë pronësie e shoqëruar me kartelën e pasurisë së rifreskuar. 

- Vërtetim hipotekor. 

- Kartelë e pasurisë së paluajtshme. 

- Vërtetim legalizimi. 

- Aplikim sipas VKM 442 për ndërtimet para Gushtit të vitit 1991. 

- Listë Trojesh. 

- Leje legalizimi. 

- Leje ndërtimi. 

- Kontratë privatizimi. 

- Kontratë shitje. 

- Kontratë porosie. 

- Leje ndërtimi (Komiteti Ekzekutiv). 

- Vërtetim fakti (Gjykata e faktit vendimet deri në vitin 1994). 

- Vërtetim i Komisionit për kthim dhe kompensim. 

- Vendim Gjyqësor. 

- Vërtetim Karabine (të shoqërohet me Leje ndërtimi). 

- Kontratë Shkëmbimi. 

- Kontratë Sipërmarrje. 

- Akt-Marrëveshje. 

- Vërtetimin e lëshuar nga kryesia apo kryetari i fshatit, i cili vërteton ekzistencën e 

banesës së dëmtuar dhe se aplikuesi ka pasur aty vendbanimin e tij në momentin e rënies 

së tërmetit  të datës 26 nëntor 2019. 

- Vërtetimin e lëshuar nga njësia administrative/lagjia, për dy ose më shumë familje që 

rezultojnë të kenë banuar në të njëjtën banesë të dëmtuar si pasojë e tërmetit të rënë më 

26.11.2019. 
 

Dokumentacioni i paraqitur sipas pikës 5 më sipër duhet të jetë origjinal ose i njësuar me 

origjinalin nga noteri publik”. 

Referuar dokumentacionit të dosjeve të aplikimit të ankuesve, rezulton se në përfundim të fazës 

së parë, në dosje në datë 26.10.2020 dhe 27.10.2020, ankuesit kanë dorëzuar dokumentet, si 

vijon: Aneksi nr. 1: Vetëdeklarim mbi pasuritë e paluajtshme; Aneksi nr. 3: Deklaratë e 

vërtetësisë së të dhënave të deklaruara; Shtojca C: Deklaratë për dhënien e pëlqimit për 

mbledhjen e të dhënave, aksesin për njohjen dhe administrimin e të dhënave personale.  

Pra rezulton se ankuesit pas daljes së Vendimit të Këshillit Bashkiak nr. 70, datë 12.06.2020 

“Për miratimin e udhëzimit “Për detajimin e procedurave për të përfituar nga programet e 

procesit të rindërtimit””, të ndryshuar me Vendimin nr. 135, datë 30.09.2020, kanë komunikuar 

me Njësinë Bashkiake dhe në datë 26-27.10.2020 kanë plotësuar dosjen e aplikimit me 

dokumentacionin e kërkuar. Në dokumentin e plotësuar nga Njësia Administrative, “Inventari 

DS4-DS5”, bashkëllidhur dosjes së aplikimit, rezulton se ankuesit nuk kanë dorëzuar deklaratën 

sipas Aneksit 2, për dakortësi mes palëve dhe për vazhdim të procedurave vetëm në emër të 

njërit prej aplikantëve. 

Në zbatim të udhëzimit të sipërcituar, rezulton se në dosjet e aplikuesve është dhe Vërtetimi nr. 

73, datë 05.02.2021, i lëshuar nga Njësia Bashkiake nr. 6, Tiranë, në të cilin vërtetohet se në Pall 

nr. 165, me numër pasurie 6/102+1-5, ZK 8230 (sipas certifikatës së pronësisë) Rruga: 

“Shpatajt”, ndërtesa nr. 5, pronësia është në emër të bashkëpronarëve: V.S; F.S; S.S.M; A.S dhe 

për këtë pronë janë bërë 3 aplikime për tu trajtuar nga programet e rindërtimit, si më poshtë:  

1. F.S me nr. aplikimin nr. 15388, datë 11.02.2020; 

2. S.S.M me nr. aplikimin nr. 46092, datë 27.02.2020. 

mailto:info@kmd.al
http://www.kmd.al/


18 

 
Adresa: Rruga e Durrësit,  nr. 27, Kodi Postar 1001, Tiranë , Tel: +355 4 2431078, E-mail: info@kmd.al, ëeb: ëëë.kmd.al 

 
 

 

3. A.S me nr. aplikimin nr. 10384, datë 07.02.2020; 

Në pikën 6 e në vijim të Kreut IX të Udhëzimit “Për detajimin e procedurave për të përfituar 

nga programet e procesit të rindërtimit”, të ndryshuar, përcaktohet procedurat dhe për fazën e 

dytë të aplikimit, në të cilin parashikohet se:  

“6. Pas plotësimit të formularëve dhe dokumentacionit si më lart, Njësitë Administrative/Lagjet 

përkatëse i përcjellin ato në Bashkinë Tiranë, pranë Drejtorisë së Përgjithshme të Shërbimeve 

Sociale (Drejtoria e Rindërtimit të Shërbimeve Sociale), e cila realizon procesin e seleksionimit 

të formularëve në varësi të statusit të shkallës së dëmtimeve të pasqyruara në formularin e 

aplikimit dhe programit të zgjedhur nga aplikuesi (DS4/DS5). 

- Në rast se gjatë shqyrtimit paraprak, nga Drejtoria e Rindërtimit të Shërbimeve Sociale 

konstatohet mangësi në dokumentacionin e kërkuar, e ridërgon dosjen për plotësim/saktësim 

pranë njësive administrative/lagjeve përkatëse, të cilët brenda 7 (shtatë) ditëve nga dita e 

marrjes në dorëzim të tyre, duhet të njoftojnë aplikantët për plotësimin e të dhënave. 

- Njësitë administrative/lagjet brenda 5 (pesë) ditëve nga data e regjistrimit të kërkesës së 

DRSHS për kthimin e dosjes, njofton aplikantin për plotësimin apo korrigjimin e 

dokumentacionit të kërkuar. Aplikanti brenda një afati prej 7 ditë duhet të plotësojnë dhe të 

dorëzoj dokumentacionin e kërkuar pranë njësive administrative/lagjeve. Nëse në përfundim të 

këtij afati, aplikuesi nuk depoziton informacionin e kërkuar, ai humbet të drejtën që dosja e tij 

të shqyrtohet në vijim për të përfituar grantin e rikonstruksionit. 

- Njësia administrative/lagjja gjatë procesit të plotësimit të dokumentacionit për çdo aplikim që 

është paraqitur pranë njësisë përkatëse, duhet të evidentojë të gjitha aplikimet e bëra më shumë 

se njëherë për të njëjtën banesë të dëmtuar. 

- Nëse Njësia Administrative/Lagjja identifikon me shumë se një aplikim për të njëjtën banesë të 

dëmtuar, njofton palët aplikuese se do të konsiderohet si i vlefshëm vetëm një prej aplikimeve, 

sipas dakordësisë së arritur mes aplikanteve duke nënshkruar deklaratën tip sipas aneksit nr. 2, 

bashkëlidhur këtij udhëzuesi. Në rast se nuk kemi dakordësi midis aplikuesve, do të vijohet me 

procedurat përkatëse deri në fazën para nënshkrimit të kontratës për përfitimin nga grandi i 

rindërtimit, ku aplikuesit duhet të paraqesin dakordësinë e arritur midis tyre. Përjashtimisht për 

banesat e dëmtuara si pasojë e tërmetit të rënë me 26 nëntor 2019, ku rezultojnë të kenë banuar 

dy apo më shumë familje, të konfirmuara përmes vërtetimit përkatës që lëshohet nga njësia 

administrative/lagjja, secili prej aplikimeve të kryera do të ketë mundësinë që të përfitojnë sipas 

procedurave të parashikuara në këtë udhëzues”. 

Në përfundim të fazës së parë të aplikimeve, Njësia Bashkiake nr. 6, Tiranë, me shkresën nr. 

358, datë 16.02.2021, ka përcjellë pranë Drejtorisë së Përgjithshme të Objekteve në 

Bashkëpronësi, Administrimit të Njësive Administrative dhe Emergjencave Civile, praktikat e 

klasifikuara të aplikimeve online të 64 aplikuesve, sipas listës emërore të pallatit 165, në të cilën 

figurojnë dhe emrat e 3 ankuesve. 

Lidhur me pretendimin për trajtim të pabarabartë krahasuar me banoren M.H, rezulton se M.H 

me shkresën Kërkesë/Ankesë datë 24.02.2021, drejtuar Njësisë Administrative nr. 6, ka 

deklaruar se: “Pranoj dhe deklaroj me vullnetin tim që në apartamentin tim jetonte dhëndri, 

vajza dhe nipi i saj”. Në bazë të këtij deklarimi Njësia Administrative nr. 6, Tiranë ka lëshuar 

Vërtetimin nr. 139, datë 26.02.2021 në të cilin ka vërtetuar se: “Në momentin e rënies së tërmetit 

të datës 26.11.2019 ka jetuar me vajzën e saj e cila ka në përbërje familjare sipas certifikatës 

familjare 3 persona në këtë banesë me familjen e saj, sipas konfirmimit të ndërlidhësit me 

komunitetin”. 

Gjithashtu, referuar shkresës nr. 358, datë 16.02.2021, të Njësisë Bashkiake nr. 6, në të cilën 

figurojnë emrat e 64 aplikuesve të pallatit 165, rezulton se banorët T.B dhe S.B (të pretenduar 

nga ankuesit se janë trajtuar në mënyrë të pabarabartë), kanë plotësuar nga një aplikim për të 

përfituar nga programet e rindërtimit për pronën e tyre, ndërkohë që ankuesit kanë bërë 3 

aplikime për të njëjtën pronë.  

Në këto kushte, Komisioneri vlerëson se ankuesit nuk janë në kushte të ngjashme apo të 

barabarta me aplikuesit e tjerë në mënyrë që të bëhet krahasimi mes tyre, pasi aplikuesja N.H, ka 

bërë kërkesë pranë Njësisë Administrative për tu pajisur me Vërtetimin nr. 139, datë 26.02.2021, 

dhe aplikuesit T.B dhe S.B, kanë bërë vetëm një aplikim për banesë për të përfituar nga programi 

i rindërtimit, ndërkohë që ankuesit nuk kanë bërë kërkesë për tu pajisur me vërtetim dhe kanë 

bërë tre aplikime për të përfituar nga programi i rindërtimit për të njëjtën pronë. 

Në vlerësim të dokumentacionit të dorëzuar rezulton se nga ana e Njësisë Bashkiake janë ndjekur 

të njëjtat procedura për të gjithë aplikuesit, banorë të pallatit  nr.165.  

Rezulton se pas dorëzimit të dosjeve të aplikimit nga Njësia Bashkiake, Drejtoria e Rindërtimit 

të Shërbimeve Sociale, nuk ka konstatuar mangësi në dokumentacionin e aplikuesve: F.S, A.S, 

S.S.M, që do të thotë se dosja ka qenë e plotë për t’u dërguar për vlerësim tek Komisioni i 

Posaçëm për Vlerësimin dhe Përzgjedhjen e Subjekteve Përfituese nga Programet e Procesit të 

Rindërtimit. 

Në pikën 8.5 dhe 8.6 të Kreut IX të Udhëzimit “Për detajimin e procedurave për të përfituar nga 

programet e procesit të rindërtimit”, të ndryshuar, përcaktohet procedura dhe afati për 

ankimimet e aplikuesve, në të cilin parashikohet se:  

“8.5 Drejtoria e Përgjithshme e Shërbimeve Sociale, Drejtoria e Rindërtimit merr të 

gjitha masat e nevojshme që nëpërmjet Drejtorisë së Përgjithshme të Marrëdhenieve me 

Publikun dhe Jashtë të njoftojë aplikuesit që përfitojnë nga programi i rindërtimit dhe ato që nuk 

përfitojnë. Individët/familjet që pretendojnë se vlerësimi i shkallës së dëmtimeve nuk përputhet 

me dëmin real të shkaktuar në banesat e tyre, si dhe aplikantët që nuk rezultojnë përfitues nga ky 

nënprogram, kanë të drejtën e ankimimit. 

8.6 Subjektet jo fituese mund të paraqesin ankesat e tyre në Bashkinë Tiranë brenda 5 ditëve 

nga data e njoftimit të vendimit, pranë zyrës së Nënkryetares, zonjës A.R. Nënkryetari i 

Bashkisë shqyrton ankimin, vendos dhe njofton aplikantin ankimues brenda 30 ditëve 

kalendarike nga data e depozitimit të kërkesës/ankesës. 

Pas përfundimit të afatit/shqyrtimit të ankesave dhe pas marrjes së të dhënave në lidhje me 

subjektet ankimuese, Drejtoria e Përgjithshme e Shërbimeve Sociale në bashkëpunim me 

Drejtorinë e Përgjithshme Juridike e Aseteve dhe Licencimit ndjekin procesin e hartimit të 

projektvendimit për miratimin e listës së subjekteve përfituese, për t’ia paraqitur për shqyrtim 

dhe miratim Këshillit Bashkiak”. 

Këshilli Bashkiak i Bashkisë Tiranë me Vendimin nr. 17, datë 01.03.2021, “Për miratimin e 

listës së përfituesve nga programi i zhvillimit të objekteve të reja në Njësinë Administrative nr. 

6”, ka bërë miratimin e listës së subjekteve përfituese nga programi i zhvillimit të objekteve të 

reja.  

Ankuesit kanë marrë dijeni se janë shpallur fitues të një apartamenti me strukturë 2+1. 

Bazuar në pikën 8.5 dhe 8.6 të Kreut IX të Udhëzimit “Për detajimin e procedurave për të 

përfituar nga programet e procesit të rindërtimit”, të ndryshuar, ankuesit me anë të një 

Kërkese/Ankesë nr. prot S-7579, datë 07.04.2021, i janë drejtuar Nënkryetares së bashkisë, në të 

cilën kanë kundërshuar VKB-në nr. 17, datë 01.03.2021, me arsyen se janë katër bashkëpronarë 

dhe nuk mund të jetojnë të gjithë bashkë, duke kërkuar që secili të përfitojë apartamentin e tij.  

Ankuesit bashkëlidhur aplikimit kanë dorëzuar dhe Vërtetimin nga Njësia Administrative nr. 

202, datë 30.03.2021, në të cilin vërtetohet se A.S në momentin e rënies së tërmetit të datës 

26.11.2019 ka jetuar me prindërit, sipas konfirmimit të ndërlidhësit me komunitetin. Gjithashtu 

ankuesit kanë dorëzuar dhe deklaratën noteriale datë 05.03.2021, në të cilën kanë deklaruar se 

prej muajit korrik 1978 deri në 27.11.2019, kanë banuar bashkë në apartamentin objekt ankimi.  

Nënkryetarja e Bashkisë, në cilësinë e organit ankimor, me shkresën nr. 27502, datë 09.07.2021, 

ka përcjellë pranë Komisionit të Posaçëm, ankesat e subjekteve së bashku me dokumentacionin 

shtesë të depozituar prej tyre, për trajtim të mëtejshëm dhe rishikim administrativ të vendimeve 

përkatëse bazuar në Kodin e Procedurave Administrative dhe legjislacionin në fuqi.  

Komisioni i Posaçëm për Vlerësimin dhe Përzgjedhjen e Subjekteve Përfituese nga Programet e 

Procesit të Rindërtimit, me shkresën nr. 6902, datë 15.02.2022, ka hartuar Raportin përmbledhës 

të shqyrtimit dhe vlerësimit të aplikimeve të nënprogramit të rindërtimit të ndërtesave të prekura 

nga fatkeqësia natyrore, pjesë e programit të zhvillimit të objekteve të reja.  

Referuar këtij raporti, rezulton se Komisioni i Posaçëm ka shqyrtuar dhe vlerësuar 191 aplikime. 

Në këtë raport, në pikën I Komisioni ka kualifikuar si të rregullta 157 aplikime dhe në mes të 

tyre ka pranuar si të rregullta 2 ankimime nga Njësia Administrative Ndroq dhe 4 ankimime të 

pranuara nga Njësia Administrative nr. 6, të cilët kanë dorëzuar të gjithë dokumentacionin e 

kërkuar. 

Në pikën II të raportit, Komisioni shkruan se ka rishqyrtuar dhe praktikat e ankesave të 

qytetarëve të dërguara nga Nënkryetarja e Bashkisë, të cilat Komisioni i ka kualifikuar si të 

rregullta. 

Në pikën III të raportit, Komisioni ka skualifikuar 34 aplikime për shkak të mosplotësimit të 

kushteve dhe kritereve të caktuara në aktet ligjore dhe nënligjore të procesit të rindërtimit. 

Në pikën IV të raportit, Komisioni ka kualifikuar si të parregullta, ankimet administrative të 

dërguara nga Nënkryetarja e Bashkisë, pasi nuk përmbushin kriteret ligjore të parashikuara në 

dispozitat që rregullojnë procesin e rindërtimit. 

Në pikën V të raportit, lidhur me ankesat e aplikuesve të dërguar me shkresën e cituar më sipër 

(nr. 27502, datë 09.07.2021) Komisioni ka vendosur moskualifikimin si të rregullta të 6 

aplikuesve, bazuar në kriteret ligjore që rregullojnë procesin e rindërtimit, duke lënë në fuqi 

strukturën sipas vendimit ku ato janë shpallur fitues.   

Në arsyetimin e moskualifikimit të ankesave të pikës V të raportit, Komisioni i Posaçëm ka 

vlerësuar se: “Gjithashtu, për sa i përket subjekteve aplikuese për të cilat Njësia Administrative 

nr. 4 dhe Njësia Administrative nr. 6 kanë lëshuar vërtetimin që për banesën e shpallur të 

pabanueshme nga Instituti i Ndërtimit në momentin e ndodhjes së fatkeqësisë natyrore ka jetuar 

edhe një familje/individ tjetër, që nuk ka aplikuar për të përfituar nga programet e procesit të 

rindërtimit, Komisioni në bazë edhe të propozimit të këtyre Njësive vendosi bashkimin e tyre 

në një aplikim të vetëm, duke propozuar për ta shpallur si përfitues të strukturës së banesës 

sipas bashkimit të përbërjes familjare të të dyja certifikatave familjare. 

Gjithashtu, në rastet kur janë konstatuar disa aplikime nga disa bashkëpronarë për të njëjtën 

pronë, dhe Njësia Administrative nr. 4 dhe Njësia Administrative nr. 6 nuk rezultojnë të kenë 

lëshuar vërtetimin që në këtë banesë në momentin e ndodhjes së fatkeqësisë natyrore ka jetuar 

edhe një familje/individ tjetër, Komisioni vendosi shpalljen e të gjitha familjeve si përfituese të 

një apartamenti të vetëm, duke marrë si bazë për përcaktimin e strukturës së banesës, përbërjen 

familjare të familjes që ka numrin më të madh të anëtarëve në certifikatën familjare”. 

Lidhur me moskualifikimin si të rregullt të ankimit të subjektit ankues, përfaqësuesi i Bashkisë Tiranë 

gjatë zhvillimit të seancës dëgjimore deklaroi6 se: “Komisioni i Posaçëm nuk mban korrespondencë 

me aplikuesit, por bën vlerësimin e dokumentacionit të dorëzuar në dosje. Komisioni nuk ka pranuar 

asnjë rast të rishqyrtimit pas ankimit, edhe pasi njësitë administrative përcollën vërtetimin e 

ndërlidhësit në ankimet e aplikuesve. Komisioni vendosi që të mos shqyrtojë ankimet, pasi ka qenë 

mundësia që dosjet të ishin të plotësuara që në fillim dhe sepse do të ishte një proces që nuk do 

mbyllej kurrë”. 

Referuar raportit të cipërcituar, vlerësohet se Komisioni i Posaçëm ka vepruar në mënyra të 

ndryshme lidhur me rishqyrtimin e aknimeve të bëra nga qytetarët, për të cilat në disa raste 

(referuar pikave I dhe II) i ka pranuar ankimet si të rregullta dhe i ka kualifikuar, ndërsa në rastin 
                                                           
6 Referuar deklarimit të bërë në sencën dëgjimore, min 34.15 e në vijim. 

e ankuesve i ka konsideruar si të parregullt dhe nuk i ka vlerësuar, pavarësisht se dosja e 

ankuesve ka qenë e plotësuar me të gjitha dokumentet e kërkuara. 

Referuar deklaratës së bërë nga përfaqësuesi i Bashkisë Tiranë, se ankimi i bërë nga subjekti 

ankues nuk është shqyrtuar me arsyetimin se procesi i programit të rindërtimit nuk do mbyllej 

kurrë, Komisioneri vlerëson se kjo deklaratë nuk qëndron, pasi siç u raportua më sipër, 

Komisioni i Posaçëm ka kualifikuar si të rregullta disa nga ankimet e aplikuesve dhe i ka 

rivlerësuar. 

Komisioneri vlerëson se, Këshilli i Bashkisë Tiranë, nëpërmjet miratimit të  Vendimit nr. 70, 

datë 12.06.2020 të Këshillit Bashkiak Tiranë, “Për miratimin e udhëzuesit “Për detajimin e 

procedurave për të përfituar nga programet e procesit të rindërtimit””, të ndryshuar, ka 

parashikuar të drejtën e individëve/familjeve për tu ankuar kundër vendimeve të Këshillit 

Bashkiak. Në këtë kuptim dhe Komisioni i Posaçëm i Shqyrtimit dhe Vlerësimit të aplikimeve, 

duhet të kishte pasur parasysh vullnetin e vendimmarrësve për të plotësuar të drejtën e aplikueve 

për të trajtuar ankimin e tyre.    

Veprimet e Bashkisë janë të pabazuara dhe në shkelje të parashikimeve ligjore lidhur me të 

drejtën e shtetasve për të paraqitur kërkesa para cilitdo organ shtetëror dhe detyrimin e këtyre 

institucioneve për t’i trajtuar ata në mënyrë të drejtë e të barabartë, pa i diferencuar në shërbimin 

e ofruar. 

Në analizë sa më sipër, rezulton se familja S është trajtuar në mënyrë të pafavorshme krahasuar 

me individët/familjet e tjera të cilave i është pranuar për rishikim ankimimi. 

Për sa më sipër, Komisioneri duke mos gjetur arsye objektive dhe të ligjshme për mosvlerësimin 

e ankimimit të familjes S, konstaton se ankuesit janë trajtuar në mënyrë të padrejtë dhe të 

pafavorshme nga ana e Bashkisë Tiranë. 

B. Shkaku i mbrojtur.  

Mbështetur në nenin 27, të ligjit nr. 10221, datë 04.02.2010 “Për Mbrojtjen nga Diskriminimi”, 

të ndryshuar, Komisioneri për Mbrojtjen nga Diskriminimi, në ushtrimin e detyrës së tij siguron 

mbrojtjen efektive nga diskriminimi dhe çdo formë sjelljeje që nxit diskriminimin për një nga 

shkaqet që parashikon ky ligj. Ky ligj, ndalon situatat kur persona ose grupe personash në një 

situatë të njëjtë trajtohen në mënyra të ndryshme, dhe situatat kur personat ose grupet e 
personave në situata të ndryshme trajtohen njësoj. 

Në nenin 1 të tij përcaktohet se: “Ky ligj rregullon zbatimin dhe respektimin e parimit të 

barazisë dhe mosdiskriminimit në lidhje me racën, etninë, ngjyrën, gjuhën, shtetësinë, bindjet 

politike, fetare ose filozofike, gjendjen ekonomike, arsimore ose shoqërore, gjininë, identitetin 

                                                           
7“Qëllimi i këtij ligji është të sigurojë të drejtën e çdo personi për: a) barazi përpara ligjit dhe mbrojtje të barabartë nga ligji; 

b)barazi të shanseve dhe mundësive për të ushtruar të drejtat, për të gëzuar liritë dhe të marrë pjesë në jetën publike; c) mbrojtje 

efektive nga diskriminimi dhe nga cdo forme sjelljeje qe nxit diskriminim.” 

gjinor, orientimin seksual, karakteristikat e seksit, jetesën me HIV/AIDS, shtatzëninë, përkatësinë 

prindërore, përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër”. 

Komisioneri vlerëson se, gjendja familjare ose martesore, janë shkaqe që kanë të bëjnë me 

marrëdhëniet martesore, farefisnore ose prindërore, të cilat një person ka me persona tjerë. 

Gjendja familjare ose martesore, mund të ndryshojë ndërmjet individëve, pasi ata mund të jenë të 

martuar ose jo, të divorcuar ose të ve, jetojnë në një familje të zgjeruar ose një numër të caktuar 

fëmijësh, ose kanë përgjegjësi të ndryshme për fëmijët ose persona të tjerë në ngarkim.  

Në lidhje me pretendimin e ankuesit për diskriminim për shkak të “gjendjes familjare”, 

Komisioneri gjykon se “gjendja familjare” konsiderohet si një shkak i mbrojtur, pasi 

parashikohet si i tillë në LMD, si dhe subjekti ankues ka depozituar prova të cilat faktojnë se e ka 

poseduar atë.  

Nga aktet e administruara,  rezulton se ankuesit V.S, F.S, S.S.M dhe A.S janë bashkëpronarë të 

apartamentit objekt ankese dhe familja e A.S përbëhet nga bashkëshortja dhe dy fëmijë, pra gjithsej 

familja S përbëhet nga tre kurora dhe 7 anëtarë.  

Ankuesit theksojnë se trajtimi i padrejtë dhe i pafavorshëm është i lidhur me përbërjen dhe 

situatën e tyre familjare.  

Në rastin konkret, Komisioneri vlerëson se “gjendja familjare” konsiderohet si  shkak i mbrojtur, 

pasi jo vetëm parashikohet si i tillë në bazën ligjore të sipërpërmendur, por edhe sepse ekzistojnë 

prova, që e justifikojnë si të tillë.   

Lidhur me pretendimin për shkak të moshës, ankuesit i referohen moshës së prindërve të cilët në 

periudhën e aplikimit kanë qenë: V.S 85 vjeç dhe F.S 76 vjeç. Në vlerësim të këtij shkaku 

Komisioneri gjykon se mosha e prindërve të familjes S, nuk është karakteristikë e veçantë e grupit të 

ankuesve dhe për këtë arsye nuk mund të pranohet si shkak. 

C. Lidhja e trajtimit të padrejtë, disfavorizues dhe të pabarabartë me shkakun e 
mbrojtur. 

Për të vërtetuar faktin, se subjektet ankues janë ekspozuar ndaj një sjellje diskriminuese nga ana 

e Bashkisë Tiranë, duhet të ekzistojë një lidhje objektive shkakësore ndërmjet shkakut të 

mbrojtur nga ligji 10221/2010 “Për Mbrojtjen nga Diskriminimi”, të ndryshuar, dhe trajtimit të 

padrejtë, të pabarabartë apo të pafavorshëm të tyre.  

Parimi i barazisë para ligjit dhe i mosdiskriminimit, sanksionohet nga Kushtetuta si një parim i 

përgjithshëm që përshkon të gjitha të drejtat dhe liritë themelore të njeriut, prandaj ai duhet tё 
gjejë shprehjen e tij në të gjithë legjislacionin shqiptar si dhe të zbatohet nga të gjithë, si nga 

institucionet edhe nga individët. Kushtetuta si akti themeltar i Republikës së Shqipërisë, 

sanksionon se: “Të drejtat dhe liritë themelore të njeriut janë të pandashme, të patjetërsueshme, 

të padhunueshme dhe qëndrojnë në themel të të gjithë rendit juridik”. Neni 18, i saj shpreh se: 

“Të gjithë janë të barabartë përpara ligjit”.  

Ky parim përshkon edhe nenin 48 të Kushtetutës sipas të cilit “Kushdo, vetë ose së bashku me të 

tjerë, mund t’u drejtojë kërkesa, ankesa ose vërejtje organeve publike, të cilat janë të detyruara 

të përgjigjen në afatet dhe kushtet e caktuara me ligj”. 

Konventa Evropiane e të Drejtave të Njeriut (KEDNJ-ja), në nenin 14 të saj, ndalon 

diskriminimin në gëzimin e të drejtave dhe lirive të përcaktuara në të, bazuar në një listë 

shoqëruese shkaqesh. Ndërkohë Protokolli 12-të i Konventës, i cili është ratifikuar nga 

Shqipëria, ndalon diskriminimin në lidhje me “gëzimin e çdo të drejte të parashtruar nga ligji” 

dhe kështu ofron mbrojtje më të madhe se sa neni 14, i cili lidhet vetëm me të drejtat e 

garantuara nga KEDNJ-ja.  

Sipas nenit 3, pika 1 të ligjit “Për Mbrojtjen nga Diskriminimi”, të ndryshuar, diskriminimi 

përkufizohet si: çdo dallim, përjashtim, kufizim apo preferencë, bazuar në cilindo shkak të 

mbrojtur në nenin 1 të këtij ligji, që ka si qëllim apo pasojë pengesën apo bërjen e pamundur të 

ushtrimit në të njëjtën mënyrë me të tjerët, të të drejtave e lirive themelore të njohura me 

Kushtetutën e Republikës së Shqipërisë, me aktet ndërkombëtare të ratifikuara nga Republika e 

Shqipërisë, si dhe me ligjet në fuqi.  

Një nga format e diskriminimit parashikuar nga ligji, është diskriminimi i drejtpërdrejtë, i cili 

përkufizohet nga neni 3/2, i ligjit si një situatë diskriminimi që ndodh kur një person apo grup 

personash trajtohen në mënyrë më pak të favorshme sesa një person tjetër, apo një grup tjetër 

personash në një situatë të njëjtë a të ngjashme, bazuar në cilindo shkak të mbrojtur në nenin 1 

të këtij ligji.  

Sipas nenit 5/1 të LMD-së, “ndalohet diskriminimi për shkaqet e përmendura në nenin 1 të 

këtij ligji dhe mosmarrja në shqyrtim, sipas rasteve të përmendura në nenin 3 të këtij ligji, e 

një ankimi ose procedure, si dhe çdo forme tjetër sjelljeje që pengon zbatimin e parimit të 

trajtimit të barabartë”. 

Neni 20/1 i LMD-së, përcakton qartë detyrimin e personave fizik ose juridik që ofrojnë të 

mira apo shërbime për publikun, duke cituar shprehimisht:  

“Personi fizik ose juridik që ofron të mira apo shërbime për publikun, me pagesë ose jo, 

ndalohet të diskriminojë një person tjetër, i cili kërkon t’i arrijë ose t’i përdorë ato: 

a) duke refuzuar t’i japë një personi apo grupi personash të mira apo shërbime për 

shkaqet e përmendura në nenin 1 të këtij ligji; 

b) duke refuzuar t’i ofrojë një personi të mira apo shërbime në mënyrë të ngjashme, ose 

me cilësi të ngjashme, ose në kushte të ngjashme me ato në të cilat këto të mira apo 

shërbime i ofrohen publikut në përgjithësi”.  

Në bazë të ligjit 10221/2010 “Për Mbrojtjen nga Diskriminimi”, të ndryshuar, jo çdo dallim apo 

ndryshim i trajtimit konsiderohet diskriminim. Në bazë të nenit 6, të LMD, përcaktohet se: 

“Ndalimi i diskriminimit i përshkruar nga ky ligj nuk zbatohet në rastet kur ka një qëllim 

objektivisht të justifikueshëm dhe të përligjur në bazë të Kushtetutës, të marrëveshjeve apo 

akteve ndërkombëtare të ratifikuara nga Republika e Shqipërisë dhe legjislacioni në fuqi”. 

Gjithashtu, Gjykata Evropiane e të Drejtave të Njeriut (GJEDNJ), në mënyrë të vazhdueshme ka 

interpretuar se trajtimi i diferencuar është diskriminues nëse ai nuk bazohet në ndonjë justifikim 

objektiv dhe të arsyeshëm, domethënë, nëse trajtimi i diferencuar nuk ndjek një qëllim legjitim 

ose nëse nuk ekziston një marrëdhënie e arsyeshme të proporcionalitetit ndërmjet mjeteve të 

përdorura dhe qëllimit që synohet të realizohet8. 

Barra e provës në çështjet e diskriminimit është objekt i një rregullimi të posaçëm. Ky rregullim i 

posaçëm në lidhje me barrën e provës pasqyrohet në nenin nenin 33, pika 7/1 të LMD-së  ku 

sanksionohet se : “7/1. Në rastet kur pala ankuese paraqet fakte mbi të cilat bazon pretendimin 

për sjelljen diskriminuese dhe në bazë të të cilave mund të prezumohet se ka pasur diskriminim, 

pala tjetër, kundër së cilës është paraqitur ankesa, detyrohet të provojë se faktet nuk përbëjnë 

diskriminim.”  

Sa më sipër, “subjekti ankues” duhet të krijojë një prezumim të diskriminimit (diskriminimi 

prima facie), barra më pas kalon tek subjektet kundër të cilëve është drejtuar ankesa, të cilët 

duhet të tregojnë se ndryshimi në trajtim nuk është diskriminues. Kjo mund të bëhet: 

1. Ose duke vërtetuar se nuk ka ndonjë lidhje shkakësore midis shkakut të mbrojtur dhe 

trajtimit të pafavorshëm apo të pabarabartë. 

2. Ose duke demonstruar që megjithëse ky trajtim është i lidhur me shkakun e pretenduar, 

ka një justifikim të arsyeshëm dhe objektiv. 

Nëse subjektet, që pretendohet se kanë konsumuar sjelljen diskriminuese nuk janë në gjendje të 

provojnë njërën nga të dyja, atëherë do të jenë përgjegjëse për diskriminimin.9 

Parimi i ndarjes së barrës së provës është shumë i ngjashëm me atë të supozimeve të marra si të 

vërteta deri në vërtetimin e të kundërtës  “praesumptio iuris tantum”. 

Sa më sipër, për të vlerësuar pretendimin për diskriminim të parashtruar nga ankuesit, së pari, 

Komisioneri ka vlerësuar dhe ka arritur në përfundimin se ata i janë nënshtruar një trajtimi të 

padrejtë dhe më pak të favorshëm, në të drejtën e tyre për të marrë shërbimin (trajtimin e 

ankesës) nga ana e Bashkisë Tiranë në mënyrë të barabartë me shtetasit e tjerë. Së dyti, 

                                                           

8 Çështja Abdulaziz, Cabales and Balkandali kundër Mbretërisë së Bashkuar (Aplikimi nr.. 9214/80; 473/81; 9474/81); Çështja  
Fábián kundër Hungarisë (Aplikimi nr. 78117/13); Çështja Molla Sali kundër Greqisë (Aplikimi nr.   20452/14) 

9 https://fra.europa.eu/sites/default/files/fra_uploads/fra-2018-handbook-non-discrimination-law-2018_en.pdf, fq.232. 

Komisioneri, do të vlerësojë nëse ky trajtim i padrejtë, i pafavorshëm i subjekteve ankues, nga 

ana e Bashkisë, lidhet me shkaqet e mbrojtura dhe ka ardhur pikërisht prej tyre. 

Në aspektin procedural, si fillim duhet të provohet se i vetmi shpjegim i arsyeshëm për trajtimin 

e diferencuar, është shkaku i mbrojtur nga diskriminimi, dhe në kushtet kur arrihet ky nivel 

provueshmërie barra e provës për të provuar të kundërtën, që veprimet nuk përbëjnë diskriminim 

i bie palës tjetër. Është e domosdoshme që prima facie, faktet dhe provat e administruara të 

krijojnë prezumimin e diskriminimit, pra që gjendja familjare e ankuesve, është i vetmi shpjegim 

i arsyeshëm për trajtimin e padrejtë dhe të pafavorshëm, të cilit i janë nënshtruar ankuesit, në 

mungesë të të cilit ankuesit nuk do të ishin trajtuar në mënyrë të diferencuar nga ankuesit e 

tjerë.Vetëm kur arrihet ky nivel bindje, barra e provës për të provuar  se trajtimi i padrejtë dhe i 

pafavorshëm nuk përbën diskriminim mund t’i kalojë Bashkisë Tiranë. 

Sikurse, theksohet në pjesën e III-të, të këtij vendimi, është e nevojshme që të ekzistojë një lidhje 

midis trajtimit të pafavorshëm, mosmarrjes në shqyrtim të formularit të ankimimit të ankuesve 

dhe gjendjes familjare të ankuesve. Në mënyrë që të plotësohet kjo kërkesë duhet thjesht të 

shtrohet pyetja: A do të ishin trajtuar ankuesit në mënyrë të pafavorshme duke mos i shqyrtuar 

ankimimin, nëse ata do kishin një gjendje familjare tjetër? 

Gjatë trajtimit të ankesës, subjekti ankues ka identifikuar se është trajtuar në mënyrë të 

pabarabartë krahasuar me familjet e S.B, T.B dhe M.H. Komisioneri për Mbrojtjen nga 

Diskriminimi ka kërkuar nga Bashkia Tiranë kopje të dosjeve të aplikimeve të familjeve të 

sipërcituara, por që nuk janë vënë në dispozicion të Komisionerit, pasi personat për të cilët ishte 

kërkuar dokumentacioni nuk kanë dhënë dokardësinë për dërgimin e dosjeve tek Komisioneri. 

Në mungesë të dokumentacionit të dosjeve të aplikimeve të krahasuesve, Komisioneri vlerëson 

se nuk ka prova për të vlerësuar trajtimin e pabarabartë të ankuesve me krahasuesit e përmendur 

nga ankuesit. 

Referuar listës së 40 praktikave për të cilat Komisioni i Posaçëm ka vlerësuar me moskualifikim 

me të njëjtin arsyetim si për familjen S, rezulton se në këtë listë ka familjeve me përbërje të 

ndryshme familjare si psh; 3, 5, 1+1, 4+1, 4+2+2+3, etj, të cilët janë shpallur fitues dhe nuk i 

është vlerësuar ankimimi nga ana e Komisionit të Posaçëm të Bashkisë Tiranë.  

Në këtë kontekst, Komisioneri gjykon se, gjendja familjare e ankuesve (tre kurora dhe 7 anëtarë), 

nuk mund të ketë shërbyer si shkak për trajtimin e tyre të padrejtë e të pafavorshëm nga ana e 

Bashkisë Tiranë. 

Komisioneri vlerëson se, faktet dhe provat e administruara gjatë procedurës së shqyrtimit të 

ankesës, nuk arrijnë një nivel të tillë provueshmërie, në mënyrë që të krijohet një prezumim i 

diskriminimit që ka si bazë gjendjen familjare të ankuesve. Faktet dhe provat e administruara, 

janë të pamjaftueshme që mbi bazën e vlerësimit të mundësive, në mungesë të një shpjegimi të 

përshtatshëm, të mund të supozohet se jemi përpara një trajtimi të padrejtë dhe të pafavorshëm 

që bazohet në gjendjen familjare të ankuesve. 

Konstatimi i trajtimit të padrejtë dhe më pak të favorshëm dhe ekzistenca e shkakut të pretenduar 

të diskriminimit, nuk mund të çojnë apriori në përfundimin se jemi përpara një sjellje 

diskriminuese, për sa kohë që nuk mund të prezumohet lidhja shkakësore, pra se shpjegimi i 

vetëm i arsyeshëm për mosvlerësimin e ankimimit të tyre është gjendja familjare e ankuesve në 

raport me familjet e tjera.  

Sjellja diskriminuese në çdo rast është një sjellje e paligjshme, por jo çdo paligjshmëri përbën 

diskriminim, pasi për t’u konsideruar i tillë duhet të lidhet domosdoshmërisht me një shkak të 

mbrojtur të LMD-së.  

Përsa kohë rezulton e provuar se, procesi i vlerësimit të ankimimeve nuk është bërë dhe për 

familje me përbërje të ndryshme nga familja S, Komisioneri vlerëson se sjellja e Bashkisë Tiranë 

ndaj ankuesve mbetet në kuadër paligjshmërie, por nuk provohet që ajo të jetë motivuar nga 

shkaqet e pretenduara nga ankuesit. 

Sa më sipër, Komisioneri nuk gjeti shkelje të ligjit 10221/2010 “Për Mbrojtjen nga 

Diskriminimi”, të ndryshuar. 

 

PËR KËTO ARSYE: 

 
Bazuar në nenin 32 dhe 33, të  ligjit nr. 10221/2010 “Për Mbrojtjen nga Diskriminimi”,  të 

ndryshuar, Komisioneri për Mbrojtjen nga Diskriminimi, 
 

V E N D O S I : 

 
1. Konstatimin e mosdiskriminimit të F.S, A.S dhe S.S.M, për shkak të gjendjes familjare, 

nga ana e Bashkisë Tiranë. 

 

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni. 

 
 
 
KOMISIONERI 
 
 
 Robert GAJDA 

